
Dan huwa l-ħdax-il kapitlu fil-ġrajja li qegħdin interrqu flimkien permezz ta' Lapsi. 
L-ewwel kapitlu ta' din il-ġrajja ftaħnieh fl-ewwel edizzjoni ta' din il-pubblikazzjoni, u 
komplejna b'kapitlu wieħed wara l-ieħor f'kull edizzjoni ta' dan l-annwal, ħlief dik tal-
2014. Hija ġrajja li ħaditna flimkien tul medda ta' tliet sekli biex fl-aħħar tliet edizzjonijiet 
wasalna fi żmien partikolarment importanti fl-istorja ta' din il-knisja ta' San Ġiljan, iż
żmien meta din ġiet mogħtija t-titlu, l-unur, u tgħabbiet ukoll bl-obbligi ta' parroċċa fl-
1891. Fl-aħħar żewġ edizzjonijiet, imbagħad, tajna ħarsa fid-dettall lejn l-ewwel snin 
ta' din il-parroċċa ġdida. 1 Rajna kif fuq quddiem ta' din il-ħidma kbira kien hemm żewġ 
persuni: il-Kappillan Dun Ġużepp Xerri, li kien ilu diġà 42 sena jaqdi l-ħtiġijiet spiritwali 
u pastorali tar-residenti u villeġġjanti ta' San Ġiljan qabel ma sar kappillan, u Dun Ġiljan 
Zammit, il-kollaboratur strett ta' Xerri, l-id il-leminija li kellha teħodlu postu wara mewtu 
f'Ġunju tal-1897.2 

Rajna li Dun Ġiljan kien iben ir-raħal stess, tant li twieled f'San Ġiljan fit-22 ta' Jannar 
1870 u tgħammed fil-knisja viċi parrokkjali minn idejn il-viċi parroku Xerri stess. Fis-6 
ta' Jannar 1885, f'età mill-aktar żagħżugħa, Zammit beda jagħti s-servizz tiegħu bħala 
kjeriku fil-knisja parrokkjali ta' Stella Maris f'Tas-Sliema fejn baqa' jservi sas-17 ta' Mejju 
1886 meta fuq struzzjoni ta' Mons. Fra Antonio Maria Buhagiar OFM Cap. (amministratur 
appostoliku) beda jagħti s-servizzi tiegħu fil-viċi parroċċa ta' San Ġiljan. Rajna r-rabta 
kbira ta' fiduċja bejn dawn iż-żewġ ġganti fl-istorja tal-knisja ta' San Ġiljan, tant li Zammit 
kien fdat jippreżenta talbiet importanti lill-kurja Arċiveskovili fosthom dik biex issir il
vara titulari u biex titwaqqaf il-konfraternità tas-Santissimu Sagrament f'San Ġiljan. Rajna 
wkoll li kien imexxi ħidmiet importanti bħat-tagħlim tad-duttrina, u ħa f'idejh ir-rwol ta' 
prokuratur tal-knisja parrokkjali sa mill-1895 fejn kien imexxi u jżomm il-kontijiet tal
prokura tal-lampier tal-knisja. 

Imbagħad tajna ħarsa wkoll lejn il-ħidmiet li wettaq Zammit fil-parrokat qasir tiegħu, 
imma ta' importanza kbira. Wara perjodu tranżitorju pjuttost twil ta' sitt xhur, fejn wettaq 
il-ħidma ta' vigarju kurat (fil-perjodu tas-sede vacante), u fejn fost oħrajn għamel żjara 
pastorali fil-parroċċa l-Isqof Pietru Pace, Dun Ġiljan ingħata l-pussess tal-parroċċa fis-27 
ta' Novembru 1897, mill-Vigarju Ġenerali Mons. Ġużeppi Mercieca. Rajna kif fil-parrokat 
ta' Dun Ġiljan, il-ħidma pastorali fil-parroċċa kompliet tissaħħaħ permezz tal-preżenza 
tal-ordnijiet reliġjużi fil-lokalità: il-Karmelitani fix-xaqliba tal-Balluta (li kabbru l-knisja 



tagħhom fl-1900), kif ukoll is-sorijiet tal-Qalb !mqaddsa ta' Ġesu li waslu Malta f'Awwissu 
tal-1903, mibgħuta biex iwettqu missjoni edukattiva f'Malta li għadha sejra sal-lum. Tajna 
ħarsa dettaljata wkoll lejn il-ħidma li Dun Ġiljan kompla fit-tagħmir u t-tisbiħ tal-knisja 
permezz ta' diversi proġetti, ewlenin fosthom il-vara tal-Madonna tar-Rużarju, li ġiet 
irregalata lill-knisja parrokkjali ta' San Ġiljan fl-1899 minn Giovanni Micallef kompluta 
bil-pedestall u bradella, kif ukoll ix-xogħol ta' skultura fil-ġebla tal-knisja, damask ġdid 
għall-knisja kollha, kifukoll ħafna mill-apparat liturġiku li llum iżejjen l-altari tal-knisja, u 
tiżjin għall-festi ta' matul is-sena liturġika. Tajna wkoll ħafna spazju, fil-kapitlu li għadda, 
lejn iċ-ċelebrazzjonijiet tal-festa titulari tul dan il-parrokat. 

Iżda, fl-aħħar tal-kitba tas-sena li għaddiet rajna li d-destin ried li l-parrokat ta' Zammit ma 
kellux ikun wieħed twil, minkejja l-età żagħżugħa tiegħu u minkejja l-ħidma u l-impenn 
kbir ta' dan ir-ragħaj biex ikompli dak li kien bena l-predeċessur tiegħu. Wara biss sitt 
snin fit-tmexxija tal-parroċċa, Dun Ġiljan kien qed jaħseb sabiex jirrinunzja din il-kariga. 
Mir-reġistri parrokkjali wieħed jara li huwa jidher jaġixxi ta' kappillan għall-aħħar darba 
f'Jannar 1904.3 Iżda huwa ma warrabx minnufih u stenna sakemm jinħatar is-suċċessur 
tiegħu biex iħalli l-parroċċa. Dan kien xhieda ta' kemm ħabbha. Huwa baqa' jaġixxi bħala 
vigarju kurat,4 hekk kif kien għamel wara l-mewt tal-predeċessur tiegħu. Ir-raġunijiet 
għar-rinunzja ta' Zammit jidher li kienu dawk ta' saħħa. 

Patri Alessandru Bonnici jgħidilna li Dun Ġiljan, fl-aħjar ta' żgħożitu, kien jimrad b'sidru 
u li kellu l-pulmuni attakkati mit-tuberkulożi. Kien ukoll dijabetiku.5 Saħħtu baqgħet 

sejra lura u allura ma kienx jiflaħ għat-taħbit li kienet iġġib magħha l-ħajja ta' kappillan. 
Għalhekk, meta kien għad kellu biss 34 sena, ħalla minn kappillan. Ftit xhur wara, huwa 
applika għall-kanonikat f'Birkirkara. Huwa nħatar kanonku tal-kolleġġjata Elenjana fid-9 
ta' ~Settembru 19046 u ngħata l-pussess minn Mons. Dun Ġwann Ebejer, penitenzier tal
Katidral. Mar joqgħod Birkirkara stess,7 u għal żmien qasir kien inħatar vigarju kurat tal
parroċċa ta' Sant'Elena mill-Arċisqof Pace. Saħħet Dun Ġiljan Zammit marret għall-agħar 
ħafna fl-1909. F'Awwissu huwa ġie rikoverat fl-isptar Blue Sisters f'San Ġiljan. Huwa miet 
fi sbieħ il-jum tat-23 t'Awwissu 1909 ta' 39 sena biss.8 Kien għadu fil-fjur ta' ħajtu. 

Dun Karm Bugelli - It-tielet Kappillan ta' San Ġiljan 
Imiss li din is-sena nittrattaw kapitlu qasir ieħor fl-istorja 
tal-parroċċa, forsi l-aktar qasir, qabel ma ngħaddu għall
wieħed ferm itwal li b'kuntrast jittratta l-itwal parrokat 
fl-istorja tagħha u forsi wieħed mill-aktar għonja - dak 
ta' Dun Mabbli - Amabile Bonanno, kappillan ta' San 
Ġiljan għal 34 sena. Dan kien kappillan li kien fit-tmun 
tal-parroċċa tul żewġ gwerer dinjija. Kien kappillan li 
ra l-popolazzjoni tikber b'tali mod li ħass il-bżonn ta' 
knisja akbar u mhux talli ħolom, iżda għamel l-ewwel 
pass konkret sabiex wettaq din il-ħolma. Kien kappillan, 
li bħal Dun Ġużepp Xerri, lanqas il-mewt ma firditu minn 
din il-knisja li tant ħabb, tant li jinsab midfun fl-istess 
qabar tal-ewwel kappillan ta' San Ġiljan f'riġlejn l-altar il- Il-Kappillan Dun Karm Bugelli. 



maġġur fejn għex il-milja tas-saċerdozju tiegħu. Imma fuq dan nitkellmu darb'oħra. Qabel 
jeħtieġ li nitkellmu fuq kappillan li serva lill-parroċċa għal żmien ferm iqsar, iżda li wkoll 
issemma f'Malta, kif forsi ftit jafu. 

Ħatra 

Meta Dun Ġiljan Zammit iddeċieda li jirrinunzja għall-parroċċa fil-bidu tal-1904, kienu 
biss żewġ saċerdoti li resqu għall-konkors għall-parroċċa vakanti. L-għażla waqgħet fuq 
Dun Karm Bugelli, li kif ġie deskritt minn Patri Alexander Bonnici, "kellu jkun magħruf 
f'Malta ta' żmienu,"9 għaliex ser naraw aktar 'il quddiem f'dan l-artiklu. Dun Karm twieled 
Bormla fis-26 ta' Lulju 1866 minn Salvatore Bugelli u Petronilla (xebba Cutajar). Ġie 
mgħammed l-għada stess fil-kolleġġjata ta' Marija Immakulata fil-Belt Cospicua minn Dun 
Pawl Cassar. 

Studja s-seminarju tal-Imdina u ġie ordnat saċerdot mill-Isqof Pietru Pace fil-Konkatidral 
ta' San Ġwann fil-21 ta' Diċembru 1889 fl-età ta' 24 sena.10 L-ewwel snin tas-saċerdozju 
qattagħhom Bormla stess fejn għamel ħafna xogħol pastorali mat-tfal, il-foqra u l-morda. 
Kien imfittex ħafna għall-qrar u kien magħruf bħala predikatur tajjeb.11 

Id-digriet tal-ħatra taf-Kappillan Bugelli miżnmm fl
Arkivji Arċiveskovili, il-Furjana. 

!d-delega Pace, li permezz tagħha 
nnomina lill-Vigarju 11 Kantur taf-Katidral 
Mons. sabiex jagħti lil Dun Karm 

Bugelli l-pussess tal-parroċċa ta' San Ġiljan. 



Imbagħad, kien ukoll kappillan tal-parroċċa ta' Marija Assunta fl-Imqabba fejn ħa l-pussess 
fis-26 ta' Marzu 1894.12 Kien f'dan iż-żmien li nħatar ukoll bħala kanonku tal-kolleġġjata 
ta' Bormla, eżattament fl-4 ta' Diċembru 1895. 

Fit-13 ta' Frar 1904, Bugelli ntgħażel bħala t-tielet kappillan ta' San Ġiljan. L-Arċisqof 
Pace ddelega lill-Vigarju tiegħu Mons. Ġużeppi Mercieca sabiex jagħtih il-pussess fis-17 
ta' Frar. Ħa l-ġurament ta' kappillan fil-kurja tal-Arċisqof fit-2 ta' Marzu. Bugelli deher 
jgħammed għall-ewwel darba fil-parroċċa ta' San Ġiljan nhar it-18 ta' Frar 1904, l-għada 
li ħa l-pussess.13 Huwa mexxa r-rit taż-żwieġ għall-ewwel darba bħala kappillan fit-30 
ta' April 1904. Dan iż-żwieġ kien bejn Emmanuele Pisani u Vincenza Sciberras.14 Jidher 
li l-ħatra ta' kappillan ġiebet magħha r-rinunzja minn kanonku tal-kolleġġjata Bormliża 
għaliex lejlet il-ħatra tiegħu ta' kappillan, Dun Karm irriżenja minn kanonku. · 

Hidma f'San Ġiljan 
Kif għedna diġà, dan kien it-tieletparrokatta' San Ġiljan wara żewġparrokati pjuttost qosra. 
Dan il-parrokat ukoll ma kellux itawwal għaliex wara biss tliet snin u nofs kappillan, Dun 
Karm kien diġà qed jaħseb biex iħalli l-kariga. Għaldaqstant, wieħed jifhem li minħabba 
l-qosor tal-parrokat ta' Zammit, id-dettalji storiċi ta' dan il-parrokat huma skarsi ħafna. 
Il-ftit ħjiel fuq il-ħidma u l-attività fil-parroċċa f'dawn is-snin wieħed jeħodhom mit-tieni 
volum tar-reġistru ta' dħul u ħruġ tal-prokura tal-lampier tal-knisja.15 Madankollu, it-tieni 
volum ta' dawn il-kotba ta' kontijiet ma fihx dettalji bħalma wieħed isib fl-ewwel volum (li 
kien jikkonsisti minn reġistru ta' ħruġ biss, u mhux tad-dħul li kienet tagħmel il-prokura) 16 

fejn, kif ikkonkludejna fl-aħħar artiklu minn din is-sensiela, il-kitba kienet tal-Kappillan 
Ġiljan Zammit innifsu. 

Jekk wieħed iqabbel id-data tal-aħħar tal-ewwel volum ma' dik tal-bidu tal-parrokat tal
Kappillan Bugelli jinduna li hemm biss perjodu ta' ħames ġranet bejnha u bejn l-aħħar 
annotazzjoni ġo dan il-ktejjeb ta' kontijiet. Għaldaqstant, wieħed jista' jgħid kważi 
b'ċertezza, li l-kitba fl-ewwel 31 paġna ta' dan il-ktieb ta' kontijiet hija ta' Dun Ġiljan 
Zammit, li kien prokuratur tal-knisja fil-parrokat ta' Xerri u kompla f'dan ir-rwol tul il
parrokat tiegħu.Jidher li l-Kappillan Bugelli beda reġistru ġdid fil-bidu tal-parrokat tiegħu, 
jew inkella kien ħa dan l-inkarigu f'idejh xi saċerdot ieħor fil-perjodu tas-sede vacante u 
dan baqa' b'dan ir-rwol tul il-parrokat ta' Bugelli. 

Sfortanatament, il-persuna li kienet tniżżel id-dħul u l-ħruġ ta' din il-prokura ma' 
baqgħetx bil-konswetudni ta' Dun Ġiljan li tiddokumenta għal liema għan kellhom imorru 
l-flus li ddaħħlu mingħand ċertu benefatturi u għaliex tħallsu l-persuni mniżżla fil
ktieb. Għaldaqstant, huwa diffiċli ħafna li wieħed ikollu stampa ċara ta' x'kien qed jiġri 
eżattament fil-parroċċa f'dan iż-żmien, hekk kif kien jipprovdi l-ewwel reġistru. 

Madankollu, wieħed jista' jislet ċertu informazzjoni bażika fuq il-ħajja parrokkjali 
f' dawn iż-żminijiet xorta waħda. Fl-ewwel xhur tal-1904, insibu ddokumentati diversi 
donazzjonijiet għall-Milied 1903 u għall-Għid 1904 (uħud għall-Milied, oħrajn għall-Għid 
u oħrajn flimkien - somma waħda għat-tnejn). Fost il-benefatturi nsibu lil Matteo Attard, 
Maria Mifsud, Salvatore Micallef, Pietro Cilia, Francesca Mifsud, N. Gatt min-Naxxar, 



Ignazio Galea, Filippo Farrugia, Annunziata Pace, Fortunato Bellia, Maria Mifsud, Giuseppe 
Cardona, Carlo Galdes, Giovanni Camilleri, Filippo Agius, Francesca Mifsud u Gaudenzio 
Camilleri. Insibu donazzjonijiet partikolari wkoll għal nhar il-Milied 1903 mingħand 
Antonio Ciappara. L-istess insibu fis-sena 1905 fejn fost id-donaturi nsibu mill-ġdid lil: 
Don Salvatore Attard għal Filippo Farrugia, Giuseppe Cardona, Giovanni Camilleri, Maria 
Mifsud, Matteo Attard, Gratia Pace, Don Saverio Xiortino, Antonio Ciappara, Carlo Galdes, 
Annunziata Pace, Salvatore Attard u Giuseppe Xicluna. 

Ma' dawn insibu ddokumentati għotjiet ta' individwi. Fil-15 ta' Mejju saret donazzjoni mill
armla Elisabetta Zammit, li tat is-somma ta' tmien liri sterlini. Din reġgħet ikkontribwiet 
is-somma ta' ħames liri f'Settembru 1904. Lejlet l-ewwel għotja ġie ddokumentat ħlas 
mingħand Dun P. Zammit, skont il-legat ta' Martina Chircop. Fis-16 ta' April, imbagħad, 
hemm imniżżel dħul ta' tliet liri u disa' xelini li sar mill-Kan. Carmelo Galea. F'Diċembru 
1904, imbagħad, insibu ħlas ta' sittax-il xelin u tmien soldi mill-aħwa Muscat bħala parti 
mil-legat Abela Gio Batta. F'Ġunju 1905 insibu ddokumentat dħul ta' ħames liri mill
Kjeriku Giuseppe Grech. 

Ir-reġistru jiddokumenta wkoll diversi ħlasijiet jew donazzjonijiet mingħand reliġjużi, 
ordnijiet u kongregazzjonijiet li ma kenux ibbażati f'San Ġiljan, fosthom, pereżempju, 
ħlas mingħand id-Dumnikani għal Novembru 1903, liema ħlas ġie ddokumentat f'Jannar 
1904, u ieħor li ġie ddokumentat fit-13 ta' Lulju 1904. Fit-12 ta' Frar 1904, insibu reġistrat 
ħlas mill-Primiċerju ta' San Pawl għall-perjodu 1902-1903. Ħlas ieħor għal dan il-perjodu 
sar mill-Kappillan tan-Naxxar. Fl-20 ta' Marzu 1904 insibu ddokumentat ħlas mis-Sur 
Giuseppe Soler mill-kongregazzjoni ta' San Ġużepp tal-Belt Vittoriosa. Fis-16 ta' April, 
imbagħad, hemm imniżżel dħul ta' żewġ liri sterlini mingħand is-Sur Doublesin għan-nom 
tal-Ġiżwiti għas-sena 1904. Fl-14 ta' Settembru u fl-4 ta' Novembru saru ħlasijiet mis
Superjura tas-sorijiet tal-Buon Pastore. Fis-sena 1905, imbagħad, insibu ħlas ta' żewġ liri 
u sitt xelini mir-Rettur ta' San Ġiljan, u fil-5 ta' Ġunju, pagament ieħor mill-Kappillan tan
Naxxar, li kien jammonta għal tmintax-il xelin u ħames soldi. Fl-20 ta' Lulju sar pagament 
ieħor mid-Dumnikani, u din id-darba huwa speċifikat fir-reġistru li dan ġie mid-Dumnikani 
"della Valletta." U f'Ottubru 1906 sar ukoll ħlas ta' tmien liri, tlettax-il xelin u disa' soldi 
mill-ġdid mis-Superjura tal-Bon Pastur bħala parti mil-legat ta' Lorenza Agius. 

Fost id-dħul li nsibu ddokumentat hemm kirjiet għal artijiet u djar li wisq probabbli ġew 
imħollija lill-knisja. Fost dawn insibu ħlas li sar fit-18 ta' Awwissu 1903 li kien jammonta 
għal lira, tlettax-il xelin u erba' soldi, liema ħlas sar għas-snin 1903 u 1904 minn Vincenzo 
Attard għall-"clausura" jew biċċa art imsejħa Ta' Santa, u ieħor iddokumentat fil-21 tal
istess xahar ta' sittax-il xelin u tmien soldi minn N. Farrugia (għall-ħmistax t'Awwissu) 
mill-medda art imsejħa Ta' Palumbara. Fl-istess żmien, preċiżament fit-12 ta' Settembru 
sar ħlas ta' tliet liri, sitt xelini u tmien soldi mingħand Angelo Saliba bħala kirja għal djar 
fi Strada Piazzetta. 

Jidher li l-festa ta' Santa Marija, li nfakkru li, għal perjodu ta' żmien fis-seklu ta' qabel 
kienet iċċelebrata bħala l-festa titulari ta' din il-knisja, baqgħet tingħata ċertu importanza 
għaliex għaliha nsibu li kienu jinġabru ammonti sostanzjali ta' donazzjonijiet. Hekk fit-



Silta mir-reġistru tad-dħul u tal-ħlasijiet li saru mill-prokura tal-lampier 
tal-parroċċa ta' San bejn 1902 u 1909. 

2 ta' Settembru 1904, 
insibu dħul ta' żewġ liri 
mingħand Giorgio Curmi 
għall-Milied 1903 u Santa 
Marija 1904. L-għada sar 
ukoll pagament ta' lira u 
ħames xelini minn Michele 
Camilleri "għa//-15 

t'Awwissu." Fit-8 ġurnata 

tal-istess xahar sar ħlas 
ta' żewġ liri, xelin u tmien 
soldi minn Salvatore 
Micallef u Pietro Cilia. Fl
aħħar ġurnata tas-sena 
ġie rreġistrat ukoll dħul 
ta' għaxar xelini minn 
Mons. Vigarju Generali 
(Ġużeppi) Mercieca 

għall-14 ta' Awwissu 1903 u 1904. L-istess tip ta' donazzjonijietinsibuhom iddokumentati 
fl-1905. F'Settembru tal-1906 Antonio Vella ħallas is-somma ta' tlettax-il xelin u erba' 
soldi għal żewġ biċċiet ta' art fl-inħawi ta' Wied il-Bużbież għas-snin 1905/1906. Jidher li 
dawn ukoll kienu marbutin b'xi mod ma' Santa Marija. 

Interessanti wkoll il-ħruġ ddokumentat f'dan ir-reġistru. Minnu wieħed jieħu idea ta' 
saċerdoti li setgħu kienu qegħdin jagħtu xi forma ta' servizz fil-parroċċa. Fost dawn, fl-
19Q4, meta Dun Karm ħa l-pussess tal-parroċċa, sar xi forma ta' ħlas lis-saċerdoti Giorgio 
Ciappara, P. P. Debono, Carmelo Psaila, Vincenzo Callus, Paolo Muscat, Michele Felice, 
Salvatore Psaila, Giuseppe Bonanno, Giuseppe Psaila, Salvatore Zammit, Paolo Cilia, 
Filippo Muscat, Antonio Genovese, Vincenzo Attard, Salvatore Mercieca u Giuseppe Gatt. 
Aktar tard jissemmew ukoll Giuseppe Bonavia, Carmelo Bondin, kif ukoll il-Kanonku 
Emmanuele Pullicino. Ħafna drabi dawn ġew imħallsa għall-quddies li ċċelebraw għall
mejtin li ħallew legat lill-knisja għal dan il-għan. 

Mill-ħlasijiet iddokumentati f'dan ir-reġistru tal-prokura tal-lampier, wieħed jieħu idea 
wkoll tal-festi li kienu qegħdin jiġu ċċelebrati b'solennità fil-knisja f'dan iż-żmien. Fis-26 
ta' Mejju 1904 s-saċerdoti Calcedonio Bonello u Giuseppe Tabone, tħallsu għall-paniġierku 
ta' San Ġużepp u l-paniġierku tal-festa tal-lmqaddsa Verġni Marija tal-Parir it-Tajjeb 
rispettivament. Din hija l-ewwel darba li ltqajt mal-festa tal-Madonna taħt it-titlu tal-parir 
it-tajjeb, fl-istorja ta' din il-knisja. Fl-24 ta' Novembru tal-istess sena tħallas arċipriet, li 
ma jissemmiex b'isem, għall-paniġierku tal-immakulata Kunċizzjoni. Dan jurina li l-festa 
tal-patroċinju ta' San Ġużepp, li nfakkru li ġiet istitwita minn Dun Ġużepp Xerri, baqgħet 
tiġi ċċelebrata b'solennità, bħal dik tal-Kunċizzjoni, bil-kappella ddedikata lilha fil-bajja 
u fir-reċint tal-palazz ta' Spinola. F'din is-sena, il-festa tal-immakulata ġiet preċeduta 
wkoll bin-novena. Fl-24 ta' Diċembru tal-istess sena, l-Arċipriet tal-parroċċa ta' Ħaż
Żebbuġ Alberto Dalli tħallas is-somma ta' ħmistax-il xelin għan-novena tal-Milied, filwaqt 



li l-Kjeriku Giuseppe Zerafa tħallas xelin u tmien soldi għall-prietka. Interessanti wkoll il
ħlas ta' lira, tliet xelini u erba' soldi, li sar fl-istess żmien lix-Chev. Albino Micallef "per aver 
recitato il Rosario." F'April tal-1905, is-Saċerdot Vincenzo Callus tħallas is-somma ta' tliet 
liri u erba' xelini għall-prietka f'ġieħ San Ġużepp li niseġ nhar id-19 ta' Marzu. Minn dan 
ninnutaw li San Ġużepp kien iċċelebrat darbtejn f'sena, nhar is-solennità tiegħu fid-19 ta' 
Marzu, u nhar il-festa tal-patroċinju tiegħu, li kienet tiġi ċċelebrata fit-tielet ħadd tal-Għid. 

Hemm ħlasijiet iddokumentati fir-reġistru li jidhru li saru lill-awtur ("a me"), fosthom 
għall-paniġierku fil-festa tal-Madonna tal-Bon Kunsill. Dawn huma prova li l-awtur kien 
saċerdot. Dan jista' jkun li kien Bugelli nnifsu, iżda l-probabbiltà kbira hija li din hija 
l-kitba ta' Dun Salv Zammit, kif ser naraw aktar 'l isfel f'dan l-artiklu. F'Settembru 1906, 
sar ħlas ta' erba' soldi lill-"qaddejja tal-knisja" għas-servizz mogħti fil-festa ta' San Ġużepp 
fid-19 ta' Marzu 1906 u fil-festa ta' San Elija f'Lulju 1906. Din hija wkoll l-ewwel darba 
li tissemma din il-festa f'dokumenti marbuta mal-knisja, avolja t-triq imsemmija għal 
dan il-profeta hija waħda mill-eqdem tliet toroq viċin il-knisja li l-art tagħhom kienet tal
Karmelitani tal-Imdina. 

F'dak li għandu x'jaqsam ma' legati u artijiet insibu ddokumentat ħlas lin-Nutar Giofori 
għal kuntratt fuq biċċa art magħrufa bħala Ta' Ghul, li kienet tifforma parti mil-legat ta' 
Filippo Azzopardi, fl-1 ta' Mejju 1904. Fl-istess ġurnata, Salvatore Gatt, tħallas is-somma 
ta' tlettax-il xelin u sitt soldi għal xogħol u spejjez f'biċċa art magħrufa bħaia Ta' Zarhet, 
parti mil-legat ta' Salvu u Teresa Gatt. L-istess Gatt tħallas għal biċċa xogħol simili f'biċċa 
art oħra fis-17 ta' Novembru tal-istess sena. Fis-17 ta' Awwissu 1905, imbagħad, tħallsu 
għaxar xelini lill-qrati f'multa minħabba xi ħsarat fil-bjar ta' biċċa art magħrufa bħala Ta' 
Ġnien Miluist. Fl-10 ta' Settembru l-istess Gatt tħallas seba' xelini għat-tiswija ta' dawn 
il-bjar. 

Fl-aħħar insemmu pagament interessanti li sar fl-4 ta' Ġunju 1905 fejn tħallset is-somma 
ta' 25 lira sterlina lill-"Prokuratur taf-Knisja, is-Saċerdot Salvatore Zammit." Dan jindikalna 
li l-Kappillan Bugelli ma baqax bil-konswetudni addottata minn Dun Ġiljan Zammit, 
li l-kappillan ikun ukoll prokuratur tal-knisja. Zammit kien ħa dan ir-rwol fil-parrokat 
ta' Xerri u baqa' f'dan ir-rwol ukoll tul il-parrokat tiegħu. Il-fatt li Dun Salv Zammit kien 
prokuratur tal-knisja tagħmilha plawżibbli li l-kitba f'dan ir-reġistru hija tiegħu. 

Rinunzja 
Il-parrokat ta' Dun Karm sp1cca qasir il-għomor; tliet snin u nofs biss wara li ħa 
t-tmexxija tal-parroċċa. Jidher jgħammed għall-aħħar darba bħala kappillan fir-reġistri 
tal-magħmudija preċiżament fit-28 ta' Ottubru 1907.17 Fl-14 ta' Settembru huwa kien 
iddelega għall-aħħar darba saċerdot biex imexxi r-rit taż-żwieġ. 18 Dan is-saċerdot kien 
Dun Ġustu Camilleri, li jidher li kien il-viċi parroku ta' Bugelli, u li ġie maħtur bħala vigarju 
kurat wara r-riżenja tiegħu sakemm inħatar is-suċċessur fi Frar 1908.19 Jidher li din kienet 
għażla libera li għamilha Bugelli stess. Ir-raġunijiet għaliex għamel dan il-pass mhumiex 
magħrufa sal-lum. 



Il-Hajja kulurita ta' Dun Karm Bugelli wara li ħalla t-tmexxija tal-parroċċa ta' San 
Ġiljan 
Kappillan tal-emigranti Maltin f'Korfit 
Bugelli ħalla minn kappillan ta' San Ġiljan biex imur jaqdi l-komunità Maltija ta' KorfU 
fil-Greċja bħala kappillan. Hemmhekk hu bena skola, knisja u dar tas-sorijiet Franġiskani 
li għadha teżisti sal-lum.20 Lura Malta minn din il-missjoni fl-1913, mill-ġdid intbagħat 
iservi f'parroċċa, din id-darba parroċċa li kienet għadha kemm twaqqfet. 

Kappillan /'Birżebbuġa 
Ir-raħal ta' Birżebbuġa sar parroċċa fid-9 ta' Settembru tal-1913. L-Isqof Pietru Pace 
xandar it-twaqqif ta' din il-parroċċa f'ittra pastorali tas-16 tal-istess xahar. L-għada huwa 
ħatar lil Dun Karm Bugelli bħala l-ewwel kappillan ta' Birżebbuġa. Il-pussess sar erbat 
ijiem wara, fil-21 ta' Settembru tal-1913 fil-knisja antika tad-Duluri, li dak iż-żmien kienet 
it-titular ta' Birżebbuġa. Dun Karm kien jgħallem id-duttrina lit-tfal tar-raħal fil-knisja 
l-antika. Skont Conrad D'Amato,21 Dun Karm baqa' magħruf għat-talba li kien jgħid f'ġieħ 
Sant'Antnin: "Xi tlettax-il grazzja kellu Sant'Antnin/Li f'idejh kellu l-Bambin." U kien jgħid 
tlettax-il darba Pater Noster u Ave Maria. Iżda bħal ta' qablu, il-parrokat ta' Dun Karm 
f'Birżebbuġa ma kellux ikun wieħed twil. Bugelli dam seba' snin u nofs kappillan ta' 
Birżebbuġa. Huwa temm ħidmietu bħala kappillan ta' din il-parroċċa nhar it-18 ta' Marzu 
1921. 

Karriera politika 
Meta Patri Alexander Bonnici, fil-kitba tiegħu fil-pubblikazzjoni maħruġa fl-okkażjoni 
tal-ewwel ċentinarju tal-parroċċa fl-1991,22 kien qed jirreferi għall-fatt li isem Dun Karm 
Bugelli kellu jibqa' magħruf f'Malta ta' żmienu, ftit fehmu x'ried jgħid. Ftit jafu li dan it

tielet kappillan ta' San Ġiljan kien politiku. 
Saħansitra qabel ma ġie nnominat kappillan, 
daq il-ħajja politika meta serva fil-Kunsill tal
Gvern fejn ġie elett mill-membri tal-ewwel 
distrett fl-1891. 

Bejn 1-1920 u 1-1921 lil Bugelli narawh 
f'polemika pikuża fil-gazzetta Il #mar 
mal-Prokuratur Legali Giacinta Tua fuq il
formazzjoni tal-Għaqda tal-Ifaddiema. Tua kien 
kiteb sabiex jiċċara li l-Knisja u din l-Għaqda 
ma kenux kontra xulxin, u sabiex ixejjen din 
l-impressjoni li kienu qed jagħtu xi wħud. 
Biex jispjega dan il-punt, huwa rrefera għat
tagħlim tal-Knisja, partikolarment l-enċiklika 
Rerum Novarum tal-Papa Ljun XIII tal-1891, u 
għamel enfasi fuq il-fatt li l-għan tal-Għaqda 
kien li l-ħaddiem ikollu rappreżentanza jew 
forza fil-Gvern biex isiru liġijiet favurih. Skont 

Papa Ljun Xlll, awtur tal-enċiklika Rerum Novarum Tua, l-għan tal-Għaqda kellu jkun li jgħin lill-



batut u lill-fqir u għalhekk ma setgħetx tkun kontra l-Knisja. 
Francis Galea jirakkonta li "l-kitba u l-argumenti tas-Sur Tua 
wasslu għal polemika pikuża li daħal għaliha l-Kanonku C. Bugelli 
b'kitbiet kontra Giles u l-politika Soċjalista."23 Dan Giles kien 
trejdjunjonista Ingliż liżar Malta darbtejn (1920 u 1921), wara 
l-irvellijiet tas-7 ta' Ġunju 1919, u kien meqjus xellugi ferventi, 
jekk mhux estrem ukoll. 

Fl-1921 Bugelli ngħaqad mal-Unione Politica Maltese ta' Mons. 
Panzavecchia u ġie elett mir-raba' distrett b'600 vot.24 Dan il
partit ġie elett bl-akbar ammont ta' voti fil-parlament (7,999) 
u għalhekk il-mexxej tiegħu Joseph Howard sar l-ewwel Prim 
Ministru ta' Malta. Fl-1923, lil Bugelli nsibuh fiċ-ċentru ta' seduta 
mqanqla tal-Assemblea Nazzjonali fuq il-lingwa Maltija fejn 
stqarr li fl-Assemblea kważi ħadd ma ried li l-Malti jsir l-ilsien 
uffiċjali u li l-lingwa Maltija kienet monument tal-iskjavitu tas-
Saraċini. Fl-Assemblea qam kaos sħiħ, bl-Onor. Enrico Mizzi ried Mons. Ignazio Panvecchia. 

jaħbat għall-Konti Strickland. 25 

Membru parlamentari taf-Partit taf-Ħaddiema 
Wara li l-ewwel parlament ġie xolt f'April tal-1924, Bugelli qata' r-rabtiet tiegħu mal
Unione Politica Maltese u ngħaqad mal-Partit tal-Ifaddiema. Għaliex, ma nafux. Fl
elezzjoni tal-istess sena, Dun Karm ikkontesta mill-ġdid b'suċċess l-elezzjonijiet, din id
darba mal-Partit tal-Ħaddiema, li tella' seba' siġġijiet fosthom tnejn ġodda: tiegħu u dak 
mill-ħames distrett li mar għand it-Tabib Pawlu Boffa, li aktar tard sar Prim Ministru ta' 
Malta (1947-1950). F'din l-elezzjoni l-partit Kostituzzjonali u l-Unione Politica Maltese 
ġabu għaxar siġġijiet kull wieħed, waqt li l-Partit tal-Ħaddiema ġab seba' siġġijiet u 
l-Partita Democratico Nazionalista ħamsa. L-Unione ffurmaw Gvern ta' koalizzjoni man
Nazzjonalisti.26 

Bl-elezzjoni tal-Kanonku Bugelli, il-Partit tal-Ħaddiema kellu għall-ewwel darba, wara 
li Mons. Mikiel Gonzi spiċċa mis-Senat, membru tal-kleru elett f'ismu fl-Assemblea 
Nazzjonali. Iċ-ċaqliqa tiegħu għal mal-Partit tal-Ħaddiema mill-ewwel ġabet suspetti u 
tqieset stramba. Wara l-elezzjoni nkiteb li bil-Kanonku Bugelli, il-Partit tal-Ħaddiema 
qatt ma kien se jidħol f'koalizzjoni mal-Partit Kostituzzjonali. Fil-ftuħ tal-Assemblea 
Leġiżlattiva li saret mill-Uffiċjal Amministrattiv tal-Gvern is-Sur Robertson, fil-21 ta' 
Ġunju 1924, Dun Karm inħatar kappillan tal-kamra. 

Iżda malajr beda jfeġġ l-inkwiet. Meta tressqet mozzjoni sabiex is-salarji tal-ministri 
tal-Gvern jgħaddu b'liġi bħal dawk tad-deputati, inħolqot kriżi parlamentari u oħra fil
grupp parlamentari tal-Partit tal-Ħaddiema. Ġara li filwaqt li l-Mexxej William Savona 
flimkien mal-parlamentari Giovanni Bencini u Pawlu Boffa vvutaw kontra mal-Mizzjani 
u l-iStricklandjani, il-Kanonku Bugelli u d-Deputati Zammit Hammet u l-Perit Mifsud 
Ellul ivvutaw mal-Gvern. Wara dan il-Kumitat Ġenerali tal-Partit tal-Ħaddiema għadda 
riżoluzzjoni sabiex il-membri parlamentari tagħha jiltaqgħu qabel u waqt is-seduta tal-



Assemblea sabiex jiddiskutu kwalunkwe kwistjoni li ma kenitx fil-programm elettorali u 
li l-minoranza kellha timxi mal-maġġoranza. 

Bugelli jaqsam il-kamra u jmur lura mal-Unione 
Dan kien preludju għal dak li kellu jiġri nhar it-Tnejn 17 ta' Novembru 1924, meta 
l-Assemblea Leġiżlattiva reġgħet fetħet wara xahrejn vaganzi, f'seduta li damet għaddejja 
madwar tnax-il siegħa. Fiha l-Mexxej tal-Partit tal-Ħaddiema Savona sejjaħ votta' sfiduċja 
fil-Gvern. F'dan il-vot, il-Kanonku Bugelli u d-Deputat Salvu ZammitHammet, flokżammew 
mal-linja tal-partit, dehrilhom li kellhom jappoġġjaw lill-Gvern. L-Unjonisti, li kienu qed 
imexxu l-Gvern, tkażaw bl-imġiba tad-deputati li vvutaw favur il-mozzjoni ta' sfiduċja 
għaliex dehrilhom li dawn kienu qed ittellfu l-programm tal-Gvern favur il-ħaddiem Malti. 
Huma eżaltaw lil Bugelli (ex deputat tagħhom) u lil Zammit Hammet bħala difensuri tal
ħaddiema, filwaqt li d-deputati l-oħra ġew impinġija bħala tradituri tal-ħaddiem. B'dan 
il-vot, Bugelli u Zammit Hammet marru kontra d-dixxiplina tar-riżoluzzjoni tal-Kumitat 
Ġenerali mgħoddija fis-26 ta' Ottubru u b'hekk tkeċċew awtomatikament mill-Partit tal
Ħaddiema. Tqajmet kontrihom battalja kbira b'offiżi personali numerużi.27 

Bugelli reġa' lura fi ħdan l-Unione Politica Maltese fi żmien biss ħames xhur wara 
l-elezzjoni tiegħu mal-Partit tal-Ħaddiema li kien issieħeb miegħu immedjatament 
wara li kien telaq lill-istess U.P.M. Għamel dak li kien jitqies kważi impossibbli: biddel 
il-partit u ġie elett mal-partit il-ġdid (li diġà hijà xi ħaġa diffiċli minnha nfisha), u wara 
reġa' lura mal-partit l-oriġinali. Ħafna li kienu jissimpatizzaw mal-Partit tal-Ħaddiema 
sostnew li Bugelli ma kellux ikun fdat, speċjalment għaliex, kif semmejna aktar 'il fuq, 
kien ikkumbatta lil Matthew Giles meta dan ġie Malta biex twaqqfu l-unions u l-Partit 
tal-Ħaddiema. Bl-għaqda mal-Partit ta' Enrico Mizzi, il-Partit Panzavecchjan (U.P.M) li ġab 
biss 27% tal-voti fl-elezzjoni, ħa l-Gvern f'idejh, biex wara, bl-appoġġ taż-żewġ deputati 
li issa kienu ċaħdu lill-Partit tal-Ħaddiema, tella' n-numru ta' siġġijiet għal 17 minn 32 u 
b'hekk kellu l-maġġoranza rikjesta sabiex imexxi. Dan ħalla wkoll il-Partit tal-Ħaddiema 
maqsum bejn dawk li kienu qablu maż-żewġ deputati li vvutaw sabiex jappoġġjaw lill
Gvern kontra dawk li sfiduċjawh. L-istess qasma dehret fl-opinjoni pubblika u fil-ġurnali. 

Aktar ma beda jgħaddi ż-żmien, il-Partit Kostituzzjonali ta' Strickland beda jżiegħel bil
Partit tal-Ħaddiema. Għall-ewwel dan sar b'attakki fuq Zammit Hammet u Dun Karm 
Bugelli. Din is-sitwazzjoni mwiegħra baqgħet tiggrava meta fl-1926 fl-Isla kien għaddej 
moviment ġmielu mmexxi minn John F. Marks sabiex jiġi ffesteġġjat 1-1 ta' Mejju bħala 
jum il-ħaddiem. Din l-attività, li kienet tiġi ċċelebrata internazzjonalment, jidher li attirat 
il-kritika tas-sezzjoni l-aktar konservattiva u reliġjuża tal-poplu. Uħud qalu li din kienet 
ċelebrazzjoni tar-rivoluzzjoni internazzjonali moħbija taħt l-isem ta' Labour Day. Nies 
tħeġġew sabiex il-każini f'Malta jiġu kkonsagrati lill-Qalb !mqaddsa ta' Ġesu. Il-Kanonku 
Bugelli kien wieħed minn dawk li kkritika din iċ-ċelebrazzjoni, u użaha bħala okkażjoni 
sabiex jipprova jieħu r-raġun dwar il-fatt li kien telaq mill-Partit tal-Ħaddiema sentejn 
qabel. Skont ir-riċerka ta' Galea,28 Bugelli baqa' jikteb u jattakka lill-partit il-ħin kollu. 
Fuq jum il-ħaddiem, il-Kanonku sostna fil-ġurnal Malta Tagħna, li l-ħaddiema Kattoliċi 
kellhom jiċċelebrawh fil-15 ta' Mejju, hekk kif imniżżel fir-Rerum Novarum. 



L-Isqof Dom Mauro Caruana OSB. 

Nhar it-Tlieta, 4 ta' Mejju 1926, delegazzjoni mill
Partit tal-Ħaddiema marret għand l-Isqof Dom 
Mauro Caruana, Benedittin, sabiex jitkellmu dwar 
l-isfida li l-Kanonku Bugelli kien għamlilhom fil
ġurnal Malta Tagħna. Dun Karm, fil-kitba tiegħu, 
kien allega li d-diretturi tal-labour Opinion, kisru 
l-programm elettorali tal-partit billi sostnew żbalji 
kontra r-reliġjon u li din il-ħsara kienet għadha 
sejra, bil-periklu għall-ħaddiema. Id-delegazzjoni 
għamlitha ċara li kienet lesta tilqa' l-isfida imma 
li beżgħu mill-ħsara kbira u l-konsegwenzi 
koroh li din setgħet iġġib magħha. Is"sitwazzjoni 
jidher li kienet riżolta b'vot ta' fiduċja fil-grupp 
parlamentari. 

F'Lulju, il-kwistjoni Bugelli tqajmet fl-Eżekuttiv tal
Partit tal-Ħaddiema, fejn għaddiet mozzjoni tan
Nutar Michele Luigi Casolani (dan huwa l-istess 
nutar li fl-atti tiegħu hemm reġistrat il-ftehim biex 
issir il-vara titulari ta' San Ġiljan fl-1892), li fis

sustanza kienet tgħid li l-partit ma kellux jagħti kas tal-kondotta politika u l-opinjoni ta' 
Bugelli u li jekk kellu xi oġġezzjoni, il-partit kellu jissottomettiha lill-Isqof Djoċesan. Din 
milli jidher kellha tkun it-tattika biex il-partit jeħles mill-influwenza ta' Bugelli. 

Tmiem il-karriera politika 
Il-Kanonku Bugelli kkontesta l-elezzjoni tal-1927 mal-Partit Nazzjonalista (li kien reġa' 
sar partit wieħed permezz tal-għaqda bejn l-U.P.M. u l-Partita Democratico Nazionalista 
(P.D.N) fl-1926) fuq ir-raba' distrett. Iżda kemm hu u kemm Zammit Hammet, li kienu 
sostnew lill-Gvern u ġew meqjusa bħala tradituri mill-Partit tal-Ħaddiema u s-segwaċi 
tiegħu fl-aħħar leġiżlatura, ma ġabux voti biżżejjed biex iżommu s-siġġu parlamentari 
tagħhom. 

L-aħħar snin ta' ħajtu 
Iffrustrat politikament, Bugelli rtira mix-xena politika u kompla x-xogħol pastorali tiegħu 
mal-Bormliżi u fil-Kottonera. 29 Kien jiddedika sigħat sħaħ għas-smigħ tal-qrar u għaż
żjarat tal-morda. Kien ukoll benefattur kbir tal-Freres ta' De La Salle (Christian Brothers) 
u stinka u ħadem biex jistabbilixxi l-ewwel dar tagħhom fil-Belt Cospicua. 

Il-Kanonku Bugelli miet fl-isptar ċentrali tal-Furjana nhar it-22 ta' Mejju 1936, fl-età ta' 
70 sena. Il-funeral sar fil-kolleġġjata ta' Bormla u ġie midfun fiċ-ċimiterju tal-Addolorata 
l-għada, 23 ta' Mejju.30 

